
















Bai, bada, baina niri ez zitzaidan burutik pasatuko 
horrelakorik, seguru asko, Miel Anjel Elustondok 
galdetu izan ez balida. Kresala eta Garaa tesirik 
atzerakoienak defendatzeko nobelak dira, sumisio­
aren propaganda. Biak ere kostunbristak, horiek bai 
direla anti... herria leziatzeko literatura, herria bera 
ignoratuz. Baina berriro ere, hauxe nabarmendu 
nahi nuke: Sua nahi, Mr. Churchil1? ez da ezeren 
antitesia eta, esan dezadan garbi, ez du horrelako 
erreferentziarik behar berez mundu bat eraiki eta 
adierazteko. Idazle asko gaude, beharrik, euskal 
klasikoen antipodetan. 

Kresalako mundua desagertzeko zorian 
dago ia. Antxoarik ez dago 
Kantaurin, gainerako espezie askorik 
ere ez. Kristau haiek ez dira 
egungoak, urrun geratu zaizkigu 
alajainkoa. 
Kresala nobelan ageri den mundua ez zen egileak 
idatzi zuen garaikoa ere. Ikuspegi paternalistaz eta 
helburu doktrinarioz egindako fikzioa da, garaiko 
errealitatetik urrun, .edo hobeto esanda, garaiko 
errealitatea estaltzeko: berak hura idazten zuen 

K O L D O IZA G I R R E 

"Kresala 
eta Garoa tesirik 
atzerakoienak 
defendatzeko nobelak 
dira, sumisioaren 
propaganda. Biak ere 
kostunbristak, horiek 
bai direla anti ... 
herria leziatzeko 
literatura, herria 
bera ignoratuz". 

bitartean sekulako greba gogorrak egin zituzten 
arrantzaleek. Arazoa ez da antxoa edo Kantauria. 
Fikzionatu liteke arrainik ez daukan itsaso bat 
kokaleku hartuta, protagonistak arrantzaleak direla. 
Fikzio baten gakoa ez da oraina edo iragana, baizik 
eta orainean edo iraganean edo etorkizunean koka­
tzen den istorioak hunkitzen duen edo eZ,indarrik 
duen berez edo gertatu baten errekreazio ona bes­
terik ez ote den. Berbarako, noiz hasten da iraga­
nean kokaturiko nobela bat nobela hutsik izaten, 
nobela historikoa izateari utzita? Kresala ez da ez 
antxoaren nobela, ez arrantzaleena. Apaizkeria 
okaztagarri bat, horixe da. 

Espainiako Gerra Zibileko nahiz Ir. 
Mundu Gerra osteko Harbour-en -edo 
Pasaian gura baduzu- kokatu dituzu 
istorio hauek. Non geratu dira sortu 
duzun mundu hartako ezinaren aurka 
aritzeak zekarren nekea, poza edota 
elkartasuna? 
Orain hipokritagoak gara, egia da, prosperitatean bizi 
gara oro har eta oso ongi mugitzen gara status qua 
honetan, karitatea praktikatzen dugu, euskal ezkerrak 



E L K A R R I Z K E T A 

Kubarekin da eskuinak Sahararekin. Ez zaigu mugi­
mendu sozial handirik komeni, aitor dezagun. 
Baina badaude ... lrudi bat datorkit, manifa baketsu 
batean ur-kanoiak erabili zituzten, herritarrak eder­
ki mesprezatu zituen Eusko ]aurlaritzak, politike­
riazko kalkulu batengatik. Oso ipuin polita da, 
"naufrago" haiek denak erreskatatu berriak balira 
bezala, blai eginda, elkarri hitz egiten, telefono 
hondatuak erakusten, barre egiten ... Poetikoa zen, 
ederra, sekulako elkartasuna zegoen han, magia 
handia, ezintasun handiago baten barruan. Irudi 
egokia da, horrela gabiltza, geurekoitasuna lauda­
tzen duen erauntsi batek urpetuta, baina ez gaituzte 
ito. Eszenarioa da gutxienekoa. 

Garaia sobera mitifikatzen ari ote 
naizen -edo garen?-, pentsa dezake 
bateon batek. 
Neurri batean, arteak ukitzen duen guztia geratzen 
da mitifikatua. Zorrozako moilea mitifikatua geratu 
da Arestiren poema batekin, Baldorba mitifikatua 
geratu da Lertxundiren kantuarekin, Xalbador ere 
bai Leterenarekin, Oma mitifikatua geratu da Iba­
rrolaren pinturekin ... Aldeak alde, ipuin bilduma 
batek mitifika lezake garai edo leku bat, egia da. 
Baina ipuin dialektikoak idatzi ditudala uste dut, 
'pertsonaiek ihes egin nahi dute leku horretatik, 
leku horretatik ihes eginez garaiaz ere aldatuko 
direlakoan, ihes egin nahi dute diktaduratik eta ito­
tasunetik. Konstante bat da liburuan. Eta epika apa­
lean gertatzen dira gertatuak, ez dago mitifikaziorik 
pertsonaien aurkezpenean, nahikoa lan daukate 
egiten dutena egiten. Saiatu naiz pertsonaia mires­
garriak, maitagarriak, errukarriak, gorrotagarriak. .. 
sortzen, baina ez dut uste heroi mitiko gisa aurkez­
tu ditudanik. 

Ez direla heroi positiboak esan nahi 
duzu ... 
Lehen heroi positiboa geneukan, errealismo sozia­
listak bultzatua. Gero heroi negatiboa sortu zen, 
erreakzioz, anti-heroia. Baina, azken finean positi­
boaren kalkoa zen negatibo hura, argazkigintzan 
bezala. Batek bizia ematen du ideal batengatik, 
besteak idealak, lagunak eta alaba ere saltzen ditu 
bizimoduagatik. Azken finean, biak ala biak dira 
kontradikziorik gabekoak, bata idealistan eta bes-

tea zinikoan. Nire ipuinetan, ordea, gristasunak 
dauzkaten pertsonaiak sortu ditut, errealitateak 
moldatzen dituen heroikotasunik gabeko heroi 
apalak. 

Inguru industrialean jaio edota bizi 
ziren pertsonen bitartez mundu bat 
eskaini diguzu. Orain, aldiz, inguru 
eta estetika berri bat eraikitzen ari 
da. Imajina dezakezu Pasaia/Harbour-en 
bertan eraikiko duten portu berria? 
Bai, ez dago arazorik: beste Guggenheim bat, indus­
tria mailakoa. Inportanteena egitea bera da, hor dago 
mozkina. Ondorioz, portu zahalTaren inguruko espe­
kulazioa dator, jadanik hasia da. Esan dizut, beste 
Guggenheim bat, Itoiz bat, milagarren autobia... Eta 
bertako langileak aUlTeko langileen jalTaipena izango 
dira, baldintza desberdinetan. Zikloek epeak dauzka­
te, baina historiak ez. Edorta ]imenezek esana duen 
moduan, denbora ez da distantzia. 

Nola ikusten duzu datorren mundu 
"berri" hori? 
Datorren mundu berri hori, alegia, ekarri nahi digu­
tena, funtsean, oso zaharra da. Norabide bakarreko 
garapenean kokatzen dira super eta hiper guztiak, 
dendak izan edo portuak izan. A-S autobidearen 
ondoan bizi naiz, badakit gizarte eredu hau ez dela 
razionala, egunero ikusten dut 4x4koen gorakada, 
mundu guztiak izan nahi du guardiazibila. Baina ez 
nau harritzen EAEn dagoen azpiegitura planak, afe­
ristek agintzen dute. Tenkadura horretan ikusten 
dut etorkizuna, zientzia helTitarren mesedetan apli­
katu nahi dutenak minorian, baina teknologiaren 
erlijioa kolokan, maila ideologikoan behintzat. 

Zein pertsona mota igurika dezakezu? 
Zigorra, bazterketa, zapalketa, xenofobia ... horiek 
denak berdin edo gogorrago gertatuko dira. Horre­
gatik, eraikuntza nazionaletik politika sozialera 
pasatuko garela espero dut, halako premia igoalita­
rio bat sumatuko dela. Sozialki kohesionatua ez 
dagoen gizarteak ez du aurrera egingo, Frantzian 
arazo horixe daukate eta denak dira kontziente, 
baita eskuina ere. Beste kontu bat da, arazoa kon­
pontzea baino arazoa bera politikoki errentagarria­
goa zaien edo ez. 



Borroka, erresistentzia, duintasuna 
izan dira iragan munduaren 
ezaugarriak. Sortuko ote berriak? 
Ezaugarri horiek beste zer edo zer bazegoelako 
azaltzen dira, zapalketa zegoelako. Egoera latz guz­
tietan ageri dira balio kontrajarriak. .. Pentsa, Ausch­
witz-en bertan elkartasuna ego n zen, noizbait eza­
gutuko ditugu Guantanamokoak. .. Gizatasun apur 
bat geratzen zaigun neurrian, balio horiek azaldu 
egingo dira, sortuko dira. 

Nolako pertsonaiak igurikatzen edo 
desiratzen dituzu? 
Literatura egiteko? Kontradiktorioak baina kontzien­
tzia apur bat daukatenak, ameslariak, ez sobera tris­
teak ere baina malenkoniatsuak ... Alabaina, literatu­
rak bide ugari ditu, be harbada bihar bestelako 
pertsonaia bat hartuko dut, bere buruaz besterik 
arduratzen ez den nartziso neurotiko bat, potreta 
ironikoa egiteko. Literaturak ez du eragiten zuze­
nean, zeharbidez baizik. Pedagogoek ez dute 
horrela uste, baina oker daude. 

Tei7atuko Lizarra liburua kaleratu 
duzu berriki. Ba7dintza subjektiboak 
poemak zabaltzen du kantu-liburua. 
Lehenengo nahiz azkeneko ' lerroak 
plagiatuko ditut: "Itsas handiak 
izanagatik eta portutik urrun 
irtenda Koldo Izagirreren barkua 
berbaz betea dator beti ere". 
Deklarazio gisako bat. .. Malla desberdinetan interpre­
ta liteke: pertsonalean, profesionalean, politikoan ... 

Zer dela-eta liburu hau? ' 
Editorearen ideia izan zen. 

Pozik emaitzarekin? 
Liburu berezia da, nik ez nukeen argitaratuko 
Gorka Arresek "kendu" izan ez balida. Baina gero 
asko gustatu zait liburuaren ideia, kantuak irakurgarri 
jartzea. Kanturako letragintza duintzea da nolabait. 

Pozik liburuaren aurkezpen ekitaldi 
egunean eskainitako errezitaldiarekin? 
Kantu-liburua zenez errezitaldi txiki bat eta kontzer­
tua antolatu genituen Joseba Tapiarekin. Jende asko 

K O L D O IZA G I R R E 

, 'Ez nau harritzen EAEn 

dagoen azpiegitura 

planak, politikoak aferisten 

eskuetan daude. Tenkadura 

horretan ikusten dut etorkizuna, 

zientzia herritarren mesedetan 

aplikatu nahi dutenak minorian, 

baina teknologiaren erlijioa 

kolokan, maila ideologikoan 

behintzat" . 



E L K A R R I Z K E T A 

, 'B e,ste alor ask~tan bezala, 
degradazlo horretan 

EITB kriminala da. Baina ez da 

errudun bakarra. Trikitilariek 

berek hartu dute aspaldi 'samar 

okerreko bide diru-emangarria. 

Frankismoak flamenkoa anulatu 

zuen bezalaxe anulatuko du 

euskotarrismoak trikitixa, 

honezkero anulatu ez badu" 

joan zen eta oihartzuna eduki zuen. Niri horrelakoe­
tan zainetakoak heltzen nau, ahotsa ere ikara batean 
jartzen zait... Ez dut ongi pasatzen, baina disimula­
tzen saiatzen naiz. Gero entzuleek esaten badizute 
disfrutatu egin dutela, ba dena ahaztua dago. 

Zer-nolako jarrera izaten du publikoak 
hau bezalako errezitaldietan? 
Orohar, izugarri hotza da jendea errezitaldietan. 
Ez gaude ohituak edo nik ez dakit zer gertatzen 
den, ez du barre egiten, ez eztulik, naturalitate 
falta handia dago, sekulako tentsioa sortzen da ... 
Horrelakoetan erridikulua egiten ari zarela etor­
tzen zaizu ... HurbileKo betaurrekoak erabiltzen 
ditudanez, begia paperetik altxa eta lauso batean 
ikusten dut jendea, ez dut inor identifikatzen ahal, 
eta horrela euskara lehen aldiz entzuten duen 
publiko baten aurrean nagoela pentsatzen dut eta 
animatu egiten naiz, finlandiarrentzat errezitatuko 
banu bezala, gaizki eginagatik ez direla kexatuko 
eta aurrera. Lasaigarria da. 

Letragintzak eta musikak leku 
garrantzitsua dute zure bizitzan, antza. 
Lete, Laboa, Imanol, Lekuona, Natxo de Felipe ... 
horien kantuak entzunez euskaldundu nintzen, 
hamalau-hamabost urte nituela hasi zen gure kanta­
gintza modemoa. Katalanak, frantsesak, latinamerika­
rrak entzuten genituen aldi berean ... Euskaldundu ez 

ezik erreferentzia politiko, kultural eta estetiko batzuk 
eman zizkiguten kantariek, sekulako garrantzia eduki 
dute. Eta letragintzarako zaletasuna ere piztu zidaten. 

Nola ikusten duzu letragintza genero 
literario gisa? 
Interesgarria bezain zaila. Genero popularra da, 
apala, eta horretantxe dauka arriskua, milaka eredu 
dauzk;tgu. Nola eman mezu jaso bat hizkera 
xumean, hots, entzunean jasotzeko modukoa? Nola 
egin letra erraz samarra, beraz, errazkerian erori 
gabe? Nola bilatu erritmoa bertsoaren morroi bihur­
tu gabe? Leloa behar du kantu honek, ala ez du 
behar? Zaila da. Baina gero musikaren magia dator, 
eta zuk ia harrika botatzeko zeneukan letra bat, adi­
bidez, bihur liteke xarma duen zerbait. .. 

Zein dira testu bat musikatua 
izateko zure buruari jartzen 
dizkiozun baldintzak? 
Noizbait, neurriaren zehatzak kezkatzen ninduen. 
Joseba Tapiak beste lehentasun batzuk irakatsi diz­
kit, bokalen jokoa adibidez, eta neurriaren eta errit­
moaren arteko desberdintasuna ikasarazi. Kantua 
barnetik ezagutzen lagundu dit. Nik orain ba ... 
anekdotaren grazia, umore puntua, erritmoa, esan­
garritasuna ... horrelakoak ibiltzen ditut buruan letra 
bat idazten jarri aurretik. 

Nola · gauzatzen da kantari edo 
musikariarekin harremana? 
Eman dezagun enkarguzko lana dela, letra bat 
sortzea aldez aurretik egina dagoen doinurako. 
Lehenik erritmoaz ongi jabetzea dator, silabatan 
errenditzea, nolabait. Gero mezua, istorioa pen­
tsatzea dator, eta besterik ezin baduzu zerbaiten 
bila abiatzen zara ezarian bezala, letra sortuz, doi­
nuaren azentuak eta hitzaren beraren forma kon­
tuan hartuta. Noizbait burutzen duzu, eta kanta­
riari emano Hark kantatu egin behar du, eta 
laguntza musikalarekin gainera. Gerta litezkeen 
aldaketak ugariak dira: errepikapen posibleak, 
hitzen ebakerak, hitza edo silaba zegoen lekuan 
isilunea hobestea ... Elkar-Ian polita. Eta, noski, 
kritika ez hain teknikoak ere egon litezke, ida­
tzian egoki eta kantuan desegoki ageri diren adi­
tzak eta epitetoak, gastatutako hitzak. .. 



Liburuko hainbat poema musikatuak 
izan dira dagoen~o. Zer eman dizu 
musi kari andana horrek? 
Batzuekin harremana eduki dut, beste batzuekin ez. 
Biziki harreman on eta aberasgarriak eduki izan 
ditut Natxo de Feliperekin eta Joseba Tapiarekin. 
Baina gero zure lana entzundakoan beti ageri da 
uste ez zenuen zerbait. Jexuxmari Lopetegik nik 
inondik ere kantagarria izan zitekeenik uste ez 
nuen letra hartu zidan liburu batetik, eta harrituta 
utzi ninduen, rockak baliabide asko ditu. 

Musikari horien artean Joseba Tapia 
trikitilaria da zure testu gehien 
musikatu dituena. Zer da infernuko 
soinua zuretzat? 
Baserritarren pianoa, ukatua eta menostua: litekeen 
musika-tresnarik popularrena. Eta horrek berak hon­
datuko du laster, popularra izatetik populatxeroa iza­
tera pasatzen ari delako, lerdokeria~ kantatzeko aitza­
kia eta festa etnografikoen apaingarri. Beste alar 
askotan bezala, degradazio horretan EITB kriminala 
da. Baina ez da errudun bakarra. Trikitilariek berek 
hartu dute aspaldi samar okerreko bide folkloriko 
diru-emangarria. Frankismoak flamenkoa anulatu 
zuen bezalaxe anulatuko du euskotarrismoak trikiti­
xa, honezkero anulatu ez badu. 

Nola bizi dituzu zure testuak 
musikatuak entzutean? 
Nireak ez balira bezala, edertuak. Urruntasun bat 
gertatzen da, musikak eraman egiten zaitu, eta 
oharkabean zeure testua kantari ari zara ... 

Zer Joseba Tapiaren doinuek bereziki? 
Gauza asko aipa nitzake ... Adibidez, dantzarako sor­
tuak diren erritmoak zeinen egoki molda litezkeen 
kanturako, umore berezia eransten diote letrari. Iro­
nia handia hartzen du kantuak horrela. Esku-soinua 
etnokerietara mugatua daukate oro har, baina ahal­
men handiak dauzka kantagintzarako, kantagintza 
malgu eta modemorako. Iker Goenagak malenkonia 
transmititzen du tresna horrekin, esaterako. 

Tei7atuko 7izarra poemak eman dio 
liburuari izena. Berealdiko 
sinbologia du poema honek. 

K o L D o IZA G I R R E 

, '¡\ hantz dezagun ideologia 

fihitza, hain desprestigiatua 

dago ... Pentsa dezagun beste 

termino batzuetan: osasuna eta . 

hezkuntza urririk denontzat maila 

guztietan, etxebizitzak merke, 

herentzia handiak sozializatu eta 

ekonomia espekulatiboa eragotzi. 

Nik uste dut jende askok egingo 

lukeela bat helburu horiekin" 

Banderaren aldean lizar abarra 
goretsi duzu. "Ez bedi gal 
inoizkotan etxe berrian lizarra" ... 
Himnoak baino interesgarriagoak dira kantuak, 
armarriak baino interesgarriagoak dira ganbarako 
zurajeak, bandera baino lizar abarra ... Langileen 
ohitura bat maila sinbolikora eramana: gailurra 
eman diogu etxeari, "gure lana onik amaitzeko gai 
izan gara" dio lizar abarrak eraikin berrian, baina 
aldi berean askatasuna aldarrikatzen du, lau haizee­
tara agertzea ... masta bat da, nabigaziorako deia. 

Tei7atuko 7izarraren hostoak nahiz 
Agirretarren bandera astintzeko 
aire-bafada indartsuak heldu 
zaizkigu liburu honen bidez, alegia 
deusez! 
Hala bada, paz handia hartzen dut. 

Ipuinak eta poemak ... Harbour eta 
Pasaia ... Zati hau nobela hizpide 
hartuta amaitu nahi nuke. Hona 
nobelaren abiaburua: "1984ko 
martxoaren 22an zen, Espainiako 
poliziak Komando Autonomo 
Antikapitalistetako (KAA) lau kide 
akabatu ditu segada batean Pasaia 
Donibaneko faroaren aurrean ... ". 
Ez daukat gogoan horrela hasten den nobelarik. .. 



E L K A R R I Z K E T A 

"Euskaltzalea hizkuntzaren 
nazionalista da, nolabait esatearren. 

Eta gure esparruan, literaturan, 
euskaltzaleak ez du hizkuntza besterik 

ikusten, ez du literatura gozatzen, 
kontu eske aritzen zaigu euskararen 

izenean ... ti • 

Proposamen bat besterik ez zen, gaia 
eman dizut ... 
Idatzia daukat gertakari hori ageri den ipuin bat, 
lekuko derrigortuak izan diren neska-mutil baten 
arazoak, ikusiko dut argitaratzen dudan inoiz. Beste 
zerbait kontatzeko interesatzen zaizkit gertakariak, 
ez gertakariak berak hizkera periodistikotik hizkera 
literariora pasatzeko. Segada baten kontaketa izan 
liteke kronika, eta kronika ere izan liteke literatura. 
Baina ez zait interesatzen kronika hori. 

Idazlearekin jardun dugu orain arte, 
segidan berriz herritarrarekin aritu 
nahi nuke. Nolako iritzia duzu 

euskaraz bizi nahi duen euskal 
herritarraz? Euskaltzaleaz, hitz 
batez. 
Mitxelenak esaten zuen moduan -ez bertsolariak 
eta ez poetak, besteak baizik-, inor izan liteke 
erdalduna eta euskaltzalea. Eta ez beti kanpotarra, 
bertako erdalduna ere izan liteke euskaltzalea, eus­
kaldun erdaltzaleak dauden bezalaxe. Adibide asko 
daude. Bada, niri, idazle bezala, gezurra dirudien 
arren, sekulako beldurra ematen dit euskaltzale 
euskaldunak. 

Zergatik!? 
Euskaltzalea hizkuntzaren nazionalista da, nolabait 
esatearren. Eta gure esparruan, literaturan, euskal­
tzaleak ez du hizkuntza besterik ikusten, ez du lite­
ratura gozatzen, kontu eske aritzen zaigu euskararen 
izenean... Garai batean nola esaten ziguten populis­
tek herriarentzako idatzi behar zela? Ba orain hiz­
kuntzaren autistentzako idatzi behar dugu. Literatura 
aplikatua egin behar dugu alegia, mailakatua, uler­
garria ... Euskaltzale erdaldunek behintzat bakean 
uzten gaituzte, edo txalotu, beren ezjakinean. 

Euskaldun bizi nahi duen euskal 
herritarrarentzat "demokrazia 
modukori k" i kusten al duzu? 
Nik, egia esango dizut, gehiago sufritzen dut 
eskaintzen zaidan euskararen kalitate eskasagatik, 
inguratzen gaituen erdaragatik baino. Errotulazioe­
tan, paper ofizialetan, leihatiletan, hedabideetan 
adarra jotzen didatela iruditzen zait. .. Bostetik hiru­
tan nire hizkuntzan esaten zaidana ez baitut uler­
tzen ahal euskara hutsean, dekodifikatzen jardun 
behar dut. Edo barkatzen. Edo madarikatzen. Zure 
hizkuntza ageri ez bada, zapaldua dagoelako horre­
tan kontsola zintezke. Baina ageri delarik itxura 
hutseko funtzioa betetzen duela ikusten duzunean 
oso zaila da kontsolatzea. Debekatu egin behar 
ligukete euskara publiko agertzea EAEn, ez dugu 
merezi. Diru mordoa ari gara alferrik botatzen. 

Sailka ditzadan euskaldun hauek: 
"epel ak eta gartsuak". Nol a i kusten 
dituzu "epelak" nola "gartsuak"? 
Epelak luze iraun lezake, gartsua arin amata liteke ... 
Garrik gabe ez dago ikararik, epelean egosi egingo 



gaituzte ... Denek dituzte beren on-gaitzak. Herritarta­
sun zibil eta demokratiko, sakonki demokratiko bat, 
moldatzen baldin badugu, gainditu egingo ditugu 
sailkapen horiek. Horretarako, gartsuak lortu behar 
du epela erre gabe berotzea. Eta epelak gartsua beha­
rrezkoa dela jakin behar duo Horra nire ustea Konfu­
ziok baino zuhurrago adierazi. Baina badirudi gar­
tsuenak ere epelkeria ariketak egiten ari direla, ezta? 
Ba seguruenik denok ere epelak eta galtsuak garela­
ko, aldian aldiko. Eta politikan ... atzo negoziaezina 
zena gaur mahai gainean dago, antza, eztabaidagarri. 

"Eraikuntza nazionaletik politika 
sozialera pasatuko garela espero dut, 
halako premia igoalitario bat sumatuko 
dela. Sozialki kohesionatua ez dagoen 
gizarteak ez du aurrera egingo" esan 
di guzu aresti an. "Ez epel ak ez 
gartsuak" diren gainerako herritarrak 
euskal gizarteah kohesionatuak 
begitantzen al dituzu? Nola? 
Ezinbestekoa da. Gizartearen oinarrian politika 
soziala dago, sozialak erakusten du gure kultura. 
Kohesio sozialik gabe bazterketa dago, multzokako 
marginazioa, ghettotzea. Eta horrela ez dago inor 
herritartzerik ez euskalduntzerik, ez kulturan partai­
de egiterik. Eredu bat asmatu behar da, berdintasu­
narena. Bitxia da, baina euskara izugarrizko tresna 
teoriko-praktikoa dugu: nor da euskalduna? Euska­
raz egiten duena. Kito, zer ardura zait kamerunda­
rra zaren edo guatemalarra! Euskara kohesionantea 
da, baina hizkuntza ez da berdintasun soziala: hori 
egiteko, lehen-lehenik, "euskal herritar" bihurtu 
behar dugu, eskubide osoko herritar. Orain, Donos­
tian, Amara auzoan esaterako, 500 euro inguru ari 
dira ordaintzen etorkinak gelako, hilean. Irunen 300 
eurotik gora. Etxebizitzaren alokairua ari dira 
ordaintzen gelako ... Hori esplotazioa da. Ezin du 
herritar izan, ez da eskubidedun. 

Euskaldun fededun tipiko eta topiko 
hartatik zein euskaldun mota 
igurikatzen duzu XXI. mendean? Zein 
Euskal Herri? 
Ez dakit, ez naiz igarlea ... Gauzak doazen moduan, 
euskalduna gero eta eszeptikoagoa bihurtuko da 
agian, umore garratza sortzeko aitzakiak ez zaizkio 

K O L D O 1 Z A G 1 R R E 

, 'Niri politika interesatzen 
zaite Baina politika 

mundua edo politikarien mundua 

ez. Politikoak beharrezkoak dira, . 

eta badakit lan politikoa gogorra 

dela, askotan esker txarrekoa 

gainera. Baina benetako 

politikorik ... OSO politiko gutxi 

dago, gehienak kudeatzaileak dira, 

politikakerietan dabiltzanak. 

Ibarretxe, Sanz, Madrazo ... ez dira 

politikoak, politikariak baizik" 

faltako. Toleratua sentitu liteke, gogorra da. Nolako 
Euskal Herria ... ez dakit ba, frustrazio handi baten 
atarian egon gintezke. Ezkerraren berrantolaketa 
handirako balioko ahal du behingoz! 

Politika mundua interesatzen al 
zaizu? 
Ez, batere ez. Niri politika interesatzen zait. Baina 
politika mundua edo politikarien mundua ez. Politi­
koak beharrezkoak dira, eta badakit lan politikoa 
gogorra dela, askotan esker txarrekoa gainera. 
Baina benetako politikorik. .. oso politiko gutxi 
dago, gehienak kudeatzaileak dira, politikakerietan 
dabiltzanak. Ibarretxe, Sanz, Madrazo ... ez dira poli­
tikoak, politikariak baizik. Zinegotzi mordoa ezagu­
tzen dut, horiek denak bat eginda baino maila poli­
tiko handiagoa daukatenak. Alegia, politika 
interesatzen zait, baina ez politikarien politika. 

Zenbat du jarduera politikoak 
benetakotik eta zenbat 
espektakulutik? 
Sinetsarazi nahi digute legebiltzar batetik kanpo ez 
dagoela politika egiterik, alderdiek hartzen dituztela 
politikaren alor guztiak. Hori faltsua da. Espektaku­
luari begira jarri nahi gaituzte, azpiz egundoko espe-

kulazioa egiteko balio politikoen ukapen siste­
matikoan. Eusko ]aurlaritzan Herrilan eta Garraio 
Sailburua den Nuria Lopez de Gereñurena daukat 
gogoan: "Gizarte osoaren babesarekin garatu da 
Euskal Yaren proiektua eta orain legitimitatea 
dugu lanak hasteko". Osoadierazgarria da, azken 
finean ezertarako legitimitaterik ez daukatela ari 
baita adierazten berak hala uste ez duela, baina 
jendeari barre egiten diola, gizarte osoa ez dut 
esango baina gizartearen puska eder batek AHTri 
ezetza ematen dionez. Futitu egiten da herritarren 
iritziez, elkarrizketaz, eztabaidaz, adostasunaz, 
alegia, balio politikoez. Politika, benetako politi­
ka, beste nonbait dago, ez parlamentuan. Noren 
ahotsa da Lopez de Gereñu? Noren interes eko­
nomikoak defendatzen ditu? 

Gizarte horretako zenbait 
ezaugarri ez duzu gogoko: 
Telebista eta oro har 
espektakulua adibidez. 
Telebista bat sortu behar genuela esaten genien 
lagun frantziarrek, esaterako, inbiriaz komenta­
tzen ziguten: "Nolako xanza ona telebista orain 
sortzea, telebistak bere historiarekin erakutsi 
duenean nola ez den egin behar telebista!". 
Tamalez, hain tresna ederra dena zaborrontzia 
bilakatu dute, atertu gabeko iraina. Gustatzen 
ez zaidana exhibizionismoa da, mediatikoen 
mundutxo inpudiko hori. 

Gaur egungo munduaren ezaugarrietako 
bat ekoizten dugun kutsadura da. 
Kutsadura akustikoa, besteak beste. 
Azken honetatik urrun sumatzen 
zaitut, harrabotsetatik iheska. 
Ez pentsa, elkarrizketa luze bat ematen ari naiz. 
Hau ere zarata da. Zer inporta zaio inori nik hone­
taz edo hartaz pentsatzen dudana? Zer eskubide 
daukat nik? Egiaren giltza ote daukat idazlea naize­
lako? Badakit isiltzea ez dela irtenbide egokiena 
ere, baina non dago muga? 

Non dago muga? 
Ba ... muga pentsamenduaren kalitateak ezartzen 
duela esango nuke. Alegia, gogoeta kritiko arrazoi­
tuak. Idazleok arrisku horixe daukagu, jardunarena. 

"Sinetsarazi nahi digute legebiltzar 
batetik kanpo ez dagoela politika 
egiterik, alderdiek hartzen dituztela 
politikaren alor guztiak. Hori faltsua 
da. Gu espektakuluari begira gauden 
bitartean azpiz egundoko espekulazioa 
dago, balio politikoen ukapen 
sistematikoa". 

Kulturaren "degradazio horretan EITB 
kriminala da", aurreratu diguzu. Koldo . 
Izagirre EITBn ikustea, adibidez, 
harrigarria edo bakana, beraz. 

fo'\ 

Eta Mikel Laboa, Benito Lertxundi, Anje Duhalde, 
]oseba Tapia, Ramon Saizarbitoria, Txillardegi, 
]uanjo Olasagarre, Itxaro Borda, Patziku Perurena, 
Mikel Lasa, Maialen Lujanbio .. . ez al dira artista inte­
resgarriak? Haatik, ez ditugu askorik ikusten telebis­
tan. Ez naiz bakarra telebistan ez azaltzen, eta egia 
esan gehiegi ageri naiz bazter guztietan. Lehen ez 
geneukan hedabiderik eta kexu ginen, orain 
badauzkagu eta niretzako behintzat okerragoa da, 
foko azpian gauzkate gau eta egun, pertsonaiak 
bihurtu nahi gaituzte ... Bestelako telebista bat bage-



nu, agian ... Barkatuko ahal didate ETBko profesio­
nal zintzo apurrek, baina hor azalduta ergelgintzan 
kolaboratzen dudala iruditzen zait. .. Irudipen hori­
xe daukat, ha in zait berlusconianoa gure kutxatxoa! 

Liburuaz -euskarri modura- arituko 
gara orain. Eusko Jaurlaritzak 
ikasliburuen mailegu politika 
jarriko du indarrean hurrengo 
ikasturtean. Editoreek mailegu 
sistema hori iruzurra dela diote. Ba 
al duzu i ri tzi ri k honi buruz? 
Lotsagarria izan da editore batzuen jokaera, lehen­
dik bahitua daukaten eroslegoa beldurtuz, euskal 
curriculumaren eta gure kulturaren izenean ... Gura­
soa naiz eta ezagutu ditut gure eskola liburuak, ira­
kurri izan ditudalako bururik buru: txarrak dira 
benetan, testuak elkarri kopiatzen dizkiote editoria­
lek akatsak eta guzti, urtez urte miseria bera, hizke­
ra maila penagarria; gaien planteamendua atzera­
koia behin baino gehiagotan... Liburu arriskutsuak, 
benetan. Baina horretaz ez da hitz egin behar. 
Harritu nau, kontu honetan ikasle-irakasleen mobi­
lizazio eskasak. Interesgarria izan litekeen kasua 
kontatuko dizut, hurbildik ezagutzen dut: duela 
zortzi urte Donostiako ikastola batean DBHa eginda 
gero, Baionako Bernat Etxepare lizeoan egin zuen 
baxoa neska batek, batxilerra, Hegoaldeko siste­
man hasi eta Iparraldekoan amaitu zuen lehen hau­
rra izan zen. Han maileguz hartzen zituzten libu­
ruak, aurreko urteetan beste ikasleek erabilitakoak. 
Honek ondorio inportante asko ditu, besteak beste 
irakaslea bihurtzen duela ikasgaiaren lantzaile, 
berak bilatzen du urtero azaltzen den bibliografia 
berria frantsesez, espainolez, ingelesez edo euska­
raz, bere kriterioa aplikatuz, gero euskaraz emate­
ko. Horri esaten zaio katedra askatasuna, eta egun­
doko heldutasunean ikasten eta irakasten da 
horrela. Irakaslea behartu egiten du sistema horrek, 
eta ikaslea motibatu: dialektikan ikasten du, autore 
honek hau dio eta beste honek ukatu egiten du ... 

Esperientzia positiboa beraz, 
maileguzko testu liburuena ... 
Bai. .. neska hark euskaraz ikasi eta frantsesez assez 
bien pasatu zuen letretako batxilerra, nahiz eta 
hemendik frantses maila kaskarra eraman. Badaude 

K O L D O IZA G I R R E 

irakasle onak Euskal Herrian, Bernat Etxepare lizeo­
ko hamazazpi urteko ikasle batek Deustuko uniber­
tsitateko edozein fakultateko hirugarren mailakoak 
baino hobeto daki pentsamendua antolatzen eta 
adierazten. A, eta Frantziako editorialak ez dira . 
kexu! Aitzitik, sekulako industria daukate "eskolara­
ko laguntza" eta "paraeskolarra" esaten zaion horre­
tan: hiztegiak eta entziklopediak gaika eta mailaka, 
hizkuntzaren ingurukoak, literatura komentatua, 
giza zientzietan zernahi, matematika motzentzat ... 
gozatu hutsa! Neuretzako erosten ditut urtero! 

Zer iritzi duzuliburuaren 
industriaz? 
Farmazeutikek osasunaz jarduten duten bezala ari 
zaizkigu editorialak kulturaz: irizpide produktibistaz 
eta komertzialez. Ez zaio interesatzen literatura, ez 
liburua kultur produktu bezala. Baina ez du bere dis­
kurtsoa egokitu, eta beharbada koment ere ez: 
batzuetan da industria, eta beste batzuetan kultura; 
gaur harro ageri da, biliar negarti. Euskal kulturaren 
oinarria direla esango dizute lasai, eta gero, Elkar 
argitaletxeko buruak duela gutxi deklaratu duen 
moduan kontua ez omen da zenbat liburu publika­
tzen duen editorial batek, eta hori irakurrita liburuza­
leoi datorkiguna da "baizik eta nolakoak diren, kalita­
terik ote daukaten". Bada, oker gaude, gure 
argitaletxe handienaren aburuz inportanteena "oinarri 
sendoak" edukitzea da. Zer ote dira oinarri sendoak? 
Ba ... azpiegitura, hori omen da inportanteena liburu­
gintzan, ze orain oso atomizatua omen dago dena eta 
horrek ez omen du etorkizuna bermatzen. Farmazeu­
tikak bezalaxe, esan dizut, beraiek botiken egile­
eskubideak nahi zituzten, hirugarren munduari botika 
generikoak sortzea eragozteko: gure editorial han­
diek kulturaren egile-eskubideak beraienak direla 
uste dute. Perfektua da, kulturaz ez arduratzeko 
industria dira, eta industria moduan krisia somatzen 
duteneko kultura dira. Dena nahasten da horrela, San 
J oan bezperako Berriaren titularra zen "Liburuaren 
balioaz", baina han ageri ziren agenteek liburuaren 
"prezioaz" jarduten zuten. Honetaz oso artikulu zuhu­
rra argitaratu zuen Ramon Etxezarretak ARGIAn 
duela gutxi, paretan paratzekoa. 

Teknologia berriek liburuaren 
hondamendia ekar al dezakete? 

"Argitaletxeek, eta gurea bezalako 
hizkuntza batean are gehiago, topagune 
eta asmoak elkarrekin burutzeko leku 
izan behar luketela uste dut, 
dinamiz~tzaileak, eragileak ... Baina 
oso gutxi dira horren kontziente 
direnak, gutxi eta xumeak". 

Ez, teknologiak izugarri lagundu du idazletza, testu­
gintza. Arinago eta hobeto idatz genezake gaur 
egun -arinegi ere bai, hori ere badauka-, eta ez 
bakarrik zuzentzaile ortografikoengatik eta xeheke­
ria horiengatik, testua antolatzeko eta aldaerak gor­
detzeko daukan ahalmenagatik baizik. Kontsulta 
mailan zer esanik ez, baina birtualean oinarrituriko 
irakurketak ezin du liburua ordezkatu. Txateatzea 
bezala da, beharbada asko gozatuko dute batzuek 
batekin eta bestearekin tekla jotzen, baina\ benetako 
plazerra elkar ezagutzea da, buruz buru, eta teleter­
tulia baino ederragoa da lagunekin hitz egitea' pan­
pano en azpian mokadu sinple bat eginez. LibUlua 
objektu polita da, eramangarria, merkea, opariga­
rria, ukimena eta are usaimena ere gozatzen ditue-

. na eta, denok frogatu dugu, askoz ere ederragoa 

eta sanoagoa da bistarako liburukoa irakurtzea pan­
tailakoa baino, baita pantailatik inprimatuta dauzka­
gun folioak baino. Beti egongo dira teknofiloak, eta 
egia da laster batean, adibidez, munduko klasiko 
guztiak edukiko ditugula irakurgarri sakelan era­
man ahal izango den pantailatxo batean, baina nik 
esango nuke teknologia berriek, zeharbidez, ageria­
goan jarri dutela liburuaren ederra. Baita dekorazio 
mailan ere, oraindik ez dut ikusi CD faltsuekin egin­
dako boteilerorik. 

Zer harremana duzu Internet-ekin? 
Ez naiz erabiltzaile handia, baina ezinbestekoa bihur­
tu zait. Kontsultarako, postarako, baita lanerako ere, 
alegia, web orrialdeak elikatu behar izaten ditut. 

Zer ekarri digu Irternetek 
liburuaren edota literaturaren 
inguruan ari garenoi? Bizitzaren 
parte bat liburua eskuetan pasatzen 
dutenei, alegia? -
Kontsulta eta harreman sare eder bat. Gure literatu­
raren alorrean, Susa argitaletxeak aurrera daraman 
lana izugarria da. Argitaletxe txikia da, baina oso 
dinamikoa, eta literatura maite duen jendea dauka­
na bertan eta inguruan. Ez daukagun literatura 
fakultate baten lana ari da betetzen, dudarik gabe, 
testuak, kritikak, fitxak, bilatzaileak. .. sekulako 
baliabideak guztion eskura jarriz. Horretan, egia 
esan, euskal idazle eta kritiko guztien jarrera, guz­
tiena baina, eredugarria da. Denek kolaboratzen 
dute beren testuen gaineko baimenak ematen, tes­
tuak berak bidaltzen ... Hori dena ez zitzaigun buru­
tik pasatzen duela hamar urte. Bestalde, webek eta 
horrelakoek lan esparru berria sortu dute idazleon­
tzat. Urte batzuetatik hona nire fakturazioaren 
puska polita hartu du mundu birtualak, horretarako 
ere edukiak behar baitira, testuak. 

Euskaldunok Interneten arora garaiz 
iritsi eta ondo ari garela esaten da 
han-hemenka. Iritzi -berekoa al zara? 
Ez. Oso motel goaz. Askoz ere gehiago egin behar 
da, maila guztietan. Hezkuntzan, esate baterako, 
oso utzia dagoen alorra da. Badaude salbuespenak, 
baina ... Hainbeste hitz egin da testuliburuez .. . baina 



eskolako gai guztiek ego n behar lukete doan 
sarean, beren link eta norabide guztiekin, hizkun­
tzen arteko sare batean! Zertarako jarri nahi dituzte 
sei urteko haurrak "uan ttu zri fati esaten, gero 
inoiz ez badute ingelesa baliatuko geografian, 
matematikan, literaturan, filosofian .. .? Alde batetik 
fakultateen eta Hezkuntza arduradunen utzikeria 
dago, eta bestetik zenbait erakunde hiper-suben­
tzionatuen bokazio publikorik eza. 

Zure gusturako, globalizazio garai 
honetan zein rol jokatu behar luke 
Internetek? 
Galderan dago erantzuna, globalizazioa aipatuta 
entrepresen lekutzea eta Internet baitatozkigu 
gogora. Internetek edonontasuna eta b~rehalakota­
suna dauka, horixe da globalizazioaren ezaugarri 
nabarmenena. Informazio sare handia da Internet, 
eta agentzia eta hedabide tradizionalen monopolioa 
hausteko ez bada ere, bestelakoak jakiteko eta jaki­
narazteko balio duo 

Globalizazioa gora, globalizazio 
behera, zuk nola interpretatzen edo 
bizi duzu globalizazioaren garai hau? 
Ilusioz eta al di berean beldurrez, baliabide handi 
hauek planeta mailako dominazioa ekar lezaketela­
ko. Arabea ikasi eta parabolika batekin Al Jazira ikusi 
behar nuke munduaz ikuspegi osatuago bat edukitze­
ko, gainerako guztia, gutxi gorabehera, bertsio jakin 
baten aldaerak besterik ez baitira. Hori informazio 
mallan. Ekonomian, oraingoz behintzat, kapitalismo­
aren hedapen unibertsala dakarrela dirudi, MCC Txi­
nan eta Txinako manufaktura Arrasaten ... 

Literaturako liburuaren geroa berriz, 
nola ikusten duzu? 
Literatura zirkulu baten kontua da, literaturzaleak 
gutxi gara hemen eta munduan. Baina liburua beti 
da jendearengana iristeko bide berezia eta apre­
ziatua, egizu kontu heldu den urtean Frantziako 
presidentzialerako aurre-hautagai guztiek publika­
tu dutela, jadanik, liburu bana beren ideiak plaza­
ratzeko : Jospin, Strauss-Khan, Royal, Hollande, 
Lang, Sarkozy, Le Pen ... Literaturako liburua, 
berriz, tirada motzetan dabil leku guztietan. Eros­
teko moduak ere asko aldatu dira, eta gehiago 

K O L D O IZA G I R R E 

, 'Elkar argitaletxeko buruak 

duela gutxi deklaratu duen 

moduan kontua ez omen da zenbat 

liburu publikatzen duen editorial 

batek, eta hori irakurrita liburuzaleoi 

datorkiguna da 'baizik eta nolakoak 

diren, kalitaterik ote daukaten'. Bada, 

oker gaude, gure argitaletxe 

handienaren aburuz inportanteena 

'oinarri sendoak' edukitzea da" 

aldatuko. Baina ez dut uste paperaren ederra 
berehala ordezkatuko denik, pinturak ere material 
klasikoetan egiten du lana ... 

Euskarazko literatur ekoizpena, aldiz? 
Titulu asko dauzkagu, baina aniztasun gehiago 
behar genuke. Saiakera suspertzen hasia dela diru­
di, heldutasun sintoma da. Oso gauza ederrak azal­
du dira genero honetan. 

Zer iritzi duzu argitaletxeen rolaz 
edota burutzen duten lanaz? 
Argitaletxeek, eta gurea bezalako hizkuntza batean 
are gehiago, topagune eta asmoak elkarrekin buru­
tzeko leku izan behar luketela uste dut, dinamizatzai­
leak, eragileak. .. Baina oso gutxi dira horren kon­
tziente direnak, gutxi eta xumeak. Dirua dutenek 
berriz eredu industrial-komertziala betetzen dute goi­
tik beheraino, ordutegian, harremanetan, aurkezpe­
netan, publizitatean, saltzeko eran ... lehen aipatu 
duguna. Eta handi horietako zenbait langileren ahale­
gin izugarriak ezin du aparatuaren astuna arindu. 

Euskal 1 iteraturaren inguruko 
jarduera eta kritika literarioa 
eskasa omen da. 
Euskaraz produzitzen den guztiaren inguruko guz­
tia da eskasa: antzerkian, kantagintzan, bertsolari­
tzan, literaturan... Badago unean uneko edo disko-

" . lE elkarte garran tzi tsua eta 
erreferentzia handia izan liteke, 

baina hazkundeak berak honda lezake, 
independentzia galduko duelako. 
Espainiako CEDRO 'erakundea, 
I<:'ultura Sailak eta Hezkuntza Sailak 
lagun itogarriak izan litezke, diru­
emaileak diren neurrian" 

kako eta liburukako iritzia hedabideetan, baina ez 
ikuspegi orokorrik, ez monografikorik, ez azterketa 
soziologikorik. .. Ez daukagu letretako fakultaterik, 
filologiaren apendizea da literatura. Hori ere nabari­
tu egiten da. 

Egungo euskal literaturaren gainean 
"kritika duina" egiteko modurik 
ikusten al duzu? 
Bon, "kritika duina" ez dago inon, duela gutxi ira­
kurria naiz kritiko espainiar baztertu batek eginda­
ko liburu txar bat egia esan, baina han salatzen zue­
nak, alegia, El Paísek maisulan itzelak bezala 
laudatutako liburuen maila eskasak, izutu egin nin­
duen. Autore ezagun askoren obrak kapituluka eta 
orrialdeka aztertzen baitzituen, aipamen askorekin, 
ezin nuen sinetsi, ez zen posible. Liburutegira joan 
eta konprobatzen hasi nintzen ... egia zen! Zelako 
zaborra]avier Marías, Rosa Montero ... ! Industriatxoa 
bihurtzen den unean bertan sortzen dira interes 
komertzialak literaturan, eta orduan bihurtzen da 
kritika promozio. Erantsi horri familia politikoak, 
eta horra pil-pila. 

Nola ikusten duzu euskal idazleen 
kolektiboa? 
Nahikoa hazi gara, kolektibo bat ez izateraino. 
Gutxienez sei edo zazpi gara, izatekotan. Nortasun 
indibiduala hartu du euskal idazleak, eta hori ona da. 

Euskal ldazleen Elkarteak (ElE) 
ldazleen Kongresua burutu zuen iaz 

eta berri ki 1 ehendakari berri a 
izendatu du: Fito Rodriguez. 
Azkenaldian polemika eta gorabeherak 
izan bide dira. Hainbat idazlek utzi 
dute elkartea ... 
Nik aspaldi samar utzi nuen, azken kontu hauek 
baino zatiaz lehenago. Ibilbide gozoa opa diot Fito 
Rodriguezi, eskua erretzen duen giderra hartzeko 
kuraia eduki baitu. 

Zer iritzi duzu gertatuaz? 
Ez daukat iritzirik, iluntasun handia dagoela beste­
rik ez dakit, auditoria bat egin behar lukete. Kanpo­
tik ikusita, horixe dela beharrezkoena esango nuke 
nik, susmoak uxatzeko. Zurrumurruak baitabiltza, 
eta salaketei ez zitzaien jaramonik egin ... 

Zer da zuretzat ElE? 
Elkarte garrantzitsua, erreferentzia handia izan lite­
keena, baina hazkundeak berak honda lezakeena, 
independentzia galduko duelako. Espainiako 
CEDRO erakundea, Kultura Sailak eta Hezkuntza 
Sailak lagun itogarriak izan litezke, diru-emaileak 
diren neurrian. 

Zein funtzio bete beharko luke 
ElEk? 
Hizkuntzaren eta idazleen interes ekonomiko eta 
batez ere moralen defentsa, nire iritzirako. Baina 
Egunkaria itxi zutenean, ez zuen maila emano Eta 
idazleok, oro har, asko zor diogu Egunkariari, orain 
Berriari bezala. Garen apurtxoa, neurri handian, 
hedabide horri zor diogu, lehen Zeruko ARGIAri 
eta ARGIAri zor genien bezala. Haiek ziren gure 
egunkaria eta irratia eta telebista, dena batera, eta 
pozik geunden. Libreagoak ginela uste dut. 

LARRUN pentsamendu aldizkaria 
ARGIArekin batera banatzen da 
Koordinatzailea: Xabier Letona 
Jabea: Komunikazio Biziagoa S.A. L. 
Helbidea: Zirkuitu ibilbidea, 15. pabiloia 20160 
Lasarte-Oria Posta Elektronikoa: 
larrun@argia.com Telefonoa: 943 37 15 45 
Inprimategia: Antza S.A.L. Informatika: ASP 
seoop. 

